
Hóast vónir vóru um, at okkurt av teimum 
trimum føroysku liðunum í Europa League 
fóru at spæla seg víðari, endaði tað við 
at øll trý liðini fullu eftir greiðar ósigr

FÓTBÓLTUR

André Olsen

Øll trý føroysku feløgini í 
Europa League – B36, NSÍ 
og KÍ, høvdu undan seinnu 
uppgerðunum í Europa Lea­
gue hóskvøldið, ein góðan 
møguleika fyri at spæla seg 
víðari. Meðan B36 og NSÍ 
høvdu tapt tepurt 2-1 á úti­
vølli í fyrru uppgerðunum, 
hevði KÍ spælt sær ein flott­
an 0-0 javnleik á heimavølli 
móti svenska AIK Stokhólm. 
Tí vóru ávísar vónir til 
seinnu uppgerðirnar, ið vóru 
spældar hóskvøldið. 

Men tað bleiv ikki til 
meira enn bara vónir. Øll trý 
endaðu nevniliga við at vera 
útsligin úr kappingini greitt.

Fyrri hálvleikur 
gjørdi av við KÍ
KÍ tapti í sínum dysti heili 
5-0 móti svenska AIK Stok­
hólm. Tað var serliga fyrri 
hálvleikurin í Svøríki, sum 
gjørdi av við KÍ, tí í hálvleik­
inum var støðan heili 5-0. 
AIK Stokhólm legði frá byrj­
an av ógvusligt trýst á KÍ 
liðið, sum gjørdi at KÍ ong­
antíð fekk eitt bein til jørðina 
í fyrra hálvleikinum á tjóðar­
leikvøllinum, Friends Arena, 
í Svøríki. Tó var KÍ einasta 
føroyska liðið í Europa Lea­
gue, sum megnaði at fáa stig, 
har teir harafturat spældu 
heili tríggjar av fýra hálvleik­
um javnar.

NSÍ tók ikki av 
møguleikanum
NSÍ spældi á Svangaskarði 
móti hvítarussiska Dinamo 
Minsk. Dysturin endaði við 
at Dinamo Minsk vann dyst­
in 2-0, eftir hálvleiksstøðuna 
1-0. Men NSÍ hevði av álvara 
møguleikan fyri at skapa 
sensatiónina. Longu tá sjey 
minuttir av dystinum vóru 
leiktir, var ein Dinamo Minsk 
leikari vístur av vølli, soleiðis 
at NSÍ spældi mestsum allan 
dystin við einum manni í 
yvirtali. Men tað eydnaðist 
teimum ikki at gagnnýta yv­
irtalið, tí hóast NSÍ leikliga 
var nógv á bóltinum, gekk 
tað serstakliga illa hjá teim­
um at spæla seg til upplagd­
ar málmøguleikar. Tí endaði 
dysturin við 2-0 sigri til Dina­
mo Minsk, ið bert satsaði 
uppá skjótálop.

B36 vantaði neyvleika
B36 var seinasta liðið, ið varð 
sligið út. B36 tapti seinnu 
uppgerðina á ovara vølli í 
Gundadali 2-1 móti Nomme 
Kalju úr Estlandi, eins og 
teir eisini gjørdi tað til fyrru 
uppgerðina í Estlandi. Leingi 
stóð tó á jøvnum 1-1 í seinnu 
uppgerðini. B36 var leik­
liga omaná móti estlendska 
liðnum, men tað haltaði 
við neyvleika í avgerandi 
støðunum. Tað var serliga 
har munur var á B36 og 
estlendska liðnum, Nomme 
Kalju, ið kyniskt dugdu at 
taka av málmøguleikunum. 
Ímóti endanum av dystin­

um hóskvøldið, trýsti B36 so 
nógv, at alt fólki fór fram­
við – eisini málverjin, Tórður 
Thomsen. Tað gav teimum 
bakslag, tí uppá eitt horna­
spark til B36, eydnaðist tað 
estlendska liðnum at sleppa 
í skjótálop, har eingin mál­
maður var í B36 málinum. Tí 
endaði tað við at estlendska 
Nomme Kalju vann 2-1 í 
seinnu uppgerðini í Gunda­
dali.

Eingin hevur spælt seg 
víðari síðani Víking
Samanumtikið endaði 
Europa League árið fyri 
føroysku feløgini við, at øll 
trý feløgini greitt vóru slig­
in út, har bert KÍ í tí eina 
dystinum megnaði at fáa 
stig burturúr. Tað er tí ein 
sannroynd, at einki før­
oyskt felag hevur megnað 
at spælt seg víðari í Eur­
opa League síðani Víkingur 
gjørdi tað í tveimum førum 
– móti Dauga Daugavpils og 
Tromsø – í 2014. Vantandi 
úrslitini í altjóða fótbólti 
hava eisini gjørt at Gibralt­
ar tey seinastu árini hevur 
hálað nógv inná føroyskan 
fótbólt, soleiðis at tað eina 
plássi hevur verið í vanda. 
Men fyribils er tað trýst­
ið hæsa av. Gibraltar fekk 
fá stig í altjóða fótbólti í ár, 
meðan Víkingur við tveim­
um sigrum, og KÍ, við einum 
javnleiki, fyribils hava lagt 
sjógv ímillum Føroyar og 
Gibraltar á UEFA Country 
Ranking listanum.

Tað sigur Sigfríður Skaale Clementsen, 
ið heili fimm ferðir hevur roynt at 
spælt lið víðari í altjóða fótbólti

André Olsen

Sigfríður Skaale 
Clementsen er føroyski 
venjarin, ið hevur fingið 
bestu úrslitini í aljóða 
fótbólti. Heili fimm ferðir 
hava lið, sum hann hevur 
verið venjari hjá, megnað 
at spælt seg víðari í altjóða 
fótbólti. 

KÍ og Víkingur spæla 
meira altjóða kent
Sigfríður Skaale 
Clementsen heldur at 
orsøkin til at KÍ, saman við 
Víkingi, vóru tey einastu 
føroysku feløgini sum fingu 
stig í altjóða fótbólti í ár 
er, at tey bæði liðini spæla 
meira altjóða kent enn 
onnur føroysk lið. 

– Sum eg síggi tað, eru 
Víkingur og KÍ klárt tey 
liðini í Føroyum, sum pro­
filmessugt hava typurnar 
til at spæla altjóða fótbólt. 
KÍ vantar enn royndir 

frá altjóða dystum, men 
reint taktiskt nýtast tey 
bæði liðini ikki at umstilla 
seg so nógv frá føroysku 
kappingini tá tey spæla í 
altjóða fótbólti. Í Føroyum 
verður kanska sagt, at 
tey bæði liðini spæla 
eitt sindur óinteressant, 
men eg haldi at tey spæla 
skilagott. Bæði tvey liggja 
væl í organisatiónini, með­
an tey síðani royna at 
spæla meira uppá skjótálop. 
Júst tann taktikkin verða 
B36 og NSÍ eisini revsaði 
uppá til seinnu dystirnar 
í Føroyum, tá tey í báðum 
førunum leggja ov nógv 
fyri í álopsspælinum, har 
mótstøðuliðini síðani 
punktera dystirnar uppá 
skjótálop í endanum.

– Tað vísir seg tí, at tað 
riggar betri hjá føroysku 
liðum at liggja eitt sindur 
meira í verjustøðu tá tú 
spælir í altjóða fótbólti, 
heldur enn at trýsta ov 

høgt, tá vit aloftast verða 
úrlatnir í hinum endanum.

B36 skuffar – NSÍ 
flytir seg rætta vegin
Sigfríður Skaale 
Clementsen heldur tó, at 
NSÍ hevur bygt á reint 
taktiskt til at spæla altjóða 
fótbólt, meðan B36 ár eftir 
ár skuffar.

– Fyri meg er eingin ivi 
um at B36 aftur í ár hevur 
verið stóra skuffilsi. Sein­
astu árini hava teir fingið 
fleiri góð lutakøst. Millum 
annað hava teir spælt tvær 
ferðir móti Linfield, móti 
Valletta av Malta, og nú móti 
estlendska Nomme Kalju. 
Men hóast tað, hava teir 
ongantíð spælt seg víðari 
seinastu árini. Sjálvt um B36 
spælir flottan fótbólt heima 
í Føroyum, haldi eg at teir 
vanta nakað av kynismu og 
fysikki til at spæla í altjóða 
fótbólti. Tá haldi eg at NSÍ 
hevur bygt nógv á í mun til 

